
	1. Засгийн газрын тусгай сангийн тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2021.03.19-ний өдөр өргөн мэдүүлсэн, хэлэлцэх эсэх/
	


Монгол Улсын Их Хурлын 2021 оны хаврын ээлжит чуулганы
Төсвийн байнгын хорооны 3 дугаар сарын 23-ны өдөр
/Мягмар гараг/-ийн хуралдааны товч тэмдэглэл
 
Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав.

Коронавирусm халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Төсвийн байнгын хорооны дарга Ч.Хүрэлбаатар, Улсын Их Хурлын гишүүн Г.Амартүвшин, Х.Булгантуяа, Ш.Раднаасэд, Д.Тогтохсүрэн нар “Их эзэн Чингис хаан” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.
 

Хуралдаанд ирвэл зохих 19 гишүүнээс 11 гишүүн цахим хуралдааны программын ирцэд бүртгүүлж, 57.9 хувийн ирцтэйгээр хуралдаан 14 цаг 33 минутад Төрийн ордны “Их эзэн Чингис хаан” танхимд эхлэв. 
 

Чөлөөтэй: С.Одонтуяа, Б.Чойжилсүрэн.

 
Нэг.Засгийн газрын тусгай сангийн тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2021.03.19-ний өдөр өргөн мэдүүлсэн, хэлэлцэх эсэх/
Хэлэлцэж буй асуудалтай холбогдуулан Хөдөлмөр, нийгмийн хамгааллын сайд А.Ариунзаяа, Зам, тээврийн хөгжлийн дэд сайд Ж.Бат-Эрдэнэ, Соёлын дэд сайд, Хүүхдийн төлөө фондын Удирдах зөвлөлийн гишүүн М.Батбаяр, Зам, тээврийн хөгжлийн яамны Авто замын хэрэгжилтийг зохицуулах газрын дарга Ё.Жаргалсайхан, мөн яамны харьяа Авто тээврийн үндэсний төвийн захирал Б.Гүрсоронзон, Хөдөлмөр, нийгмийн хамгааллын яамны Хүн амын хөгжлийн газрын Хүүхэд, залуучууд, ахмад настан, гэр бүлийн хөгжлийн хэлтсийн дарга Н.Баярмаа нар “Их эзэн Чингис хаан” танхимаас, Хөдөлмөр, нийгмийн хамгааллын яамны Хүн амын хөгжлийн газрын Хүүхдийн эрх, хамгааллын бодлого, зохицуулалт хариуцсан мэргэжилтэн Г.Саранхүү цахимаар оролцов. 

 Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төсвийн байнгын хороо хариуцсан референт Г.Нарантуяа, Хяналт шалгалт, үнэлгээний газрын Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу, зөвлөх М.Солонго нар байлцав.

Төслийн үзэл баримтлалын талаар илтгэлийг Хөдөлмөр, нийгмийн хамгааллын сайд А.Ариунзаяа танилцуулав.

Илтгэлтэй холбогдуулан Улсын Их Хурлын гишүүн Х.Баделхан, Х.Булгантуяа, Ж.Батжаргал, Г.Амартүвшин, Ц.Сандаг-Очир нарын тавьсан асуултад Хөдөлмөр, нийгмийн хамгааллын сайд А.Ариунзаяа, Зам, тээврийн хөгжлийн дэд сайд Ж.Бат-Эрдэнэ, Соёлын дэд сайд, Хүүхдийн төлөө фондын Удирдах зөвлөлийн гишүүн М.Батбаяр нар хариулж, тайлбар хийв.
Улсын Их Хурлын гишүүдээс санал гараагүй болно. 

Байнгын хорооны дарга Ч.Хүрэлбаатар Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т санал хураалтыг цахим хэлбэрээр, эсхүл гар өргөж явуулна гэж заасны дагуу санал хураалтыг гар өргөж явуулъя гэсэн горимын санал гаргав.

Ч.Хүрэлбаатар: Горимын саналыг дэмжье гэсэн санал хураалт явуулъя.

Зөвшөөрсөн:           11


Татгалзсан:
             2           


Бүгд:

           13           

84.6 хувийн саналаар горимын санал дэмжигдсэн тул санал хураалтыг гар өргөж явуулахаар тогтов. 

Ч.Хүрэлбаатар:  Засгийн газрын тусгай сангийн тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төслүүдийн үзэл баримтлалыг дэмжиж, чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:
  9
Татгалзсан:

  5
Бүгд: 


14
64.3 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Г.Амартүвшин Улсын Их Хурлын чуулганы нэгдсэн хуралдаанд танилцуулахаар тогтов. 
Хуралдаан 40 минут үргэлжилж, 19 гишүүнээс 17 гишүүн хүрэлцэн ирж, 89.5 хувийн ирцтэйгээр 15 цаг 13 минутад өндөрлөв. 
Тэмдэглэлтэй танилцсан: 

ТӨСВИЙН БАЙНГЫН 
           ХОРООНЫ ДАРГА




           Ч.ХҮРЭЛБААТАР 
 

Тэмдэглэл хөтөлсөн: 

ХУРАЛДААНЫ ТЭМДЭГЛЭЛ 

ХӨТЛӨХ АЛБАНЫ 

ШИНЖЭЭЧ






Э.СУВД-ЭРДЭНЭ
МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ  3 ДУГААР САРЫН 23-НЫ ӨДӨР 
/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 

Ч.Хүрэлбаатар: Төсвийн байнгын хорооны хурал эхэлж байна. Ирц бүрдсэн байна. Төсвийн байнгын хорооны гишүүдийн энэ өдрийн мэндийг хүргэе. Төсвийн байнгын хороо Их эзэн Чингис хаан танхимд хуралдаж байна. Танхимд Д.Тогтохсүрэн гишүүн, Г.Амартүвшин гишүүн, Ч.Хүрэлбаатар гэсэн 3 хүн байна.Х.Булгантуяа гишүүн орж ирж байна. Ингээд танхимд 4 гишүүн Цахимаар Сайнбуянгийн Амарсайхан гишүүн, Хавдисламын Баделхан гишүүн, Жамбын Батсуурь гишүүн, Сайнхүүгийн Ганбаатар гишүүн, Болдын Жавхлан гишүүн, Лхагвын Мөнхбаатар гишүүн, Шатарбалын Раднаасэд гишүүн, Ганзоригийн Тэмүүлэн гишүүн нар цахимаар оролцож. Хуралд оролцвол зохих 19 гишүүнээс 11 гишүүн буюу 57.9 хувийн ирцтэйгээр Төсвийн байнгын хорооны хурал эхэлж байна. 

Дэгээр хэлэлцэх асуудлыг та бүхэнд танилцуулъя. Өнөөдөр хэлэлцэх асуудал  1 байгаа. 
Засгийн газрын тусгай сангийн тухай хуульд нэмэлт оруулах тухай болон хамт өргөн мэдүүлсэн хуулийн төслүүдийг хэлэлцэх эсэхийг шийдэх юм. Хэлэлцэх асуудалтай холбоотойгоор үг хэлэх гишүүд байна уу? 
Алга, Хэлэлцэх асуудалдаа оръё. Засгийн газрын тусгай сангийн тухай хуульд нэмэлт оруулах тухай, Хүүхдийн эрхийн тухай хуульд нэмэлт оруулах тухай, Авто тээврийн тухай хуульд нэмэлт оруулах тухай хуулийн төслүүдийн хэлэлцэх эсэх хэлэлцүүлгийг хэлэлцүүлж эхэлье. Та бүгдэд ажлын хэсгийг танилцуулъя. 

Аюушийн Ариунзаяа Хөдөлмөр, нийгмийн хамгааллын сайд, Чинбатын Номин байхгүй байна. Мөнхөөгийн Батбаяр Соёлын дэд сайд, Хүүхдийн төлөө сангийн удирдах зөвлөлийн гишүүн, Гомбосүрэнгийн Өнөрбаяр, Сайд ирсэн учраас Төрийн нарийн бичгийн дарга шаардлагагүй гэж үзэж байна. Ёндонгийн Жаргалсайхан Зам, тээврийн хөгжлийн яамны Авто замын бодлогын хэрэгжилтийг зохицуулах газрын дарга байхгүй байна, Нарантуяагийн Баярмаа Хөдөлмөр, нийгмийн хамгааллын яамны Хүн амын хөгжлийн газрын Хүүхэд, залуучууд, ахмад настан, гэр бүлийн хөгжлийн хэлтсийн дарга, Ийм хүмүүс ажлын хэсэгт ирж оролцож байна. 
Хууль санаачлагчийн илтгэлийг Хөдөлмөр, нийгмийн хамгааллын сайд Ариунзаяа танилцуулна. Ариунзаяа сайдыг микрофонд урьж байна. 

А.Ариунзаяа: Эрхэм Төсвийн байнгын хорооны дарга, эрхэм гишүүд ээ. 

Монгол Улсын Их Хурлын 2020 оны 24 дүгээр тогтоолоор батлагдсан Монгол Улсын Засгийн газрын 2020-2024 оны үйл ажиллагааны хөтөлбөрт Хүүхэд, залуучуудын хөгжлийг дэмжих, аюулгүй амьдрах эрхийг хангах, тэдэнд зориулсан бүтээн байгуулалтыг хэрэгжүүлэх чиглэл дээр тусгагдсан зорилтуудыг хэрэгжүүлэх зорилгоор хүүхдийн төлөө сан байгуулж, Хүүхдэд зориулсан бүтээн байгуулалтыг санхүүжүүлэх эх үүсвэрийг бүрдүүлэх, хүүхдийн хөгжлийг дэмжсэн үйл ажиллагааг үндэсний хэмжээнд нэгдсэн удирдлага, зохион байгуулалтаар ханган ажиллах шаардлагатай болсон. 
Монгол Улсын нийт хүн амын 36.8 хувийг 0-18 хүртэлх насны хүүхэд эзэлж байгаа бөгөөд тэдний 35.0 хувь нь өсвөр насны хүүхэд байна. Өсвөр насны хүүхдүүдэд чиглэсэн хөгжлийн үйлчилгээ чөлөөт цагаа зөв боловсон өнгөрүүлэх орчин хангалтгүй байгаа нь тэднийг гэмт хэрэгт холбогдох, гэмт хэрэг зөрчил үйлдэх, гэрч, хохирогч болох, хүчирхийлэлд өртөх, цахим тоглоомд донтох зэрэг асуудлуудын шалтгааны нэгээхэн том үндэс болж байна. 

Анх Хувьсгалт намын төв хороо Бүгд Найрамдах Монгол Ард Улсын сайд нарын зөвлөлийн 1972 оны 30 дугаар тогтоолоор байгуулагдсан Хүүхдийн төлөө фондын санхүүжилтээр 68 цэцэрлэг, 10 гаруй эмнэлэг, Пионерын 70 зуслан, Хуримын ордон, Монголын хүүхдийн ордон, Залуу техникчдийн ордон, Усан бассейн, Олон улсын хүүхдийн Найрамдал зуслан, Монголын хүүхэд асран хүмүүжүүлэх төв, Бамбарууш кафе, Хүүхдийн төв номын сан, Хүүхэд залуучуудын парк, Хүүхдийн шүдний поликлиник гэх мэт 200 гаруй бүтээн байгуулалтыг бий болгосон байна. Хүүхдийн эрх хөгжлийг дэмжихэд үнэтэй хувь нэмэр оруулсан байдаг. 
Монгол Улсын Ерөнхий сайдын тэргүүлдэг Хүүхдийн төлөө үндэсний зөвлөлөөс Хүүхдийн төлөө санг сэргээх асуудлаар хуулийн төсөл боловсруулж Засгийн газарт танилцуулахыг Хөдөлмөр, нийгмийн хамгааллын сайд, Сангийн сайд нарт үүрэг болгон ажилласан бөгөөд сан байгуулахыг дэмжих тухай Засгийн газрын 2020 оны 12 дугаар сарын 30-ны өдрийн 241 дүгээр тогтоолоор Хүүхдийн төлөө фонд Засгийн газрын тусгай сан байгуулахыг дэмжсэн болно. 

Ийнхүү Монгол Улсын Төр засаг, ард иргэдээс хүүхдийн сайн сайхны төлөө санаачилга гаргаж асуудлыг шийдвэрлэж ирсэн түүхтэй бөгөөд энэхүү үйл хэргийг уламжлал болгон хэрэгжүүлж хүүхдийн төлөө хөрөнгө оруулалтыг дэмжих хэрэгцээ шаардлага үүссэн. Хүүхэд, өсвөр үеийнхний хөгжил оролцоог дэмжих нь тэдний эрсдэлээс урьдчилан сэргийлэх, хамгаалахад чухал алхам болох тул Хүүхдийн төлөө санг байгуулах, улмаар сангийн хөрөнгийг хүүхдэд зориулсан бүтээн байгуулалтыг дэмжих, тив дэлхийн соёл, урлаг, спортын уралдаан, тэмцээнд амжилт гаргасан хүүхдийг урамшуулахад зарцуулдаг байх эрхзүйн орчныг бий болгох зорилгоор Засгийн газрын тусгай сангийн тухай хуульд нэмэлт оруулах хуулийн төслийг боловсруулж танилцуулж байна. 

Монгол Улсын Ерөнхий сайдаас Авто тээврийн сонирхол татахуйц Улсын бүртгэлийн дугаарыг захиалах эрхийг үнэ хаялцуулах дуудлага худалдаагаар борлуулж орлогыг хүүхдийн хөгжлийг дэмжсэн үйл ажиллагаа, бүтээн байгуулалтад зарцуулах талаар өгсөн чиглэлийн дагуу Зам, тээврийн хөгжлийн сайдын 2020 оны А/222 дугаар тушаалаар баталсан Авто тээврийн хэрэгслийн бүртгэл хөтлөх, улсын дугаар олгох журамд  сонирхол татсан улсын бүртгэлийн дугаарын үнэ хаялцуулан худалдан борлуулахаар зохицуулан хэрэгжүүлж байна. 


Судалгаанаас харахад Улсын бүртгэлийн нийслэлийн 396, орон нутгийн 18 дугаарыг захиалах эрхийг дуудлага худалдаанд үнэ хаялцуулан борлуулсан орлого, дуудлага худалдааны босго үнийн дүнгээр тооцоход жилд 387 сая төгрөгөөс 6 тэрбум төгрөгийн хөрөнгийн эх үүсвэр бүрдэхээр байгаа тооцоо судалгаа гаргасан байна. 

Засгийн газрын тусгай сангийн тухай хуульд нэмэлт оруулах тухай хуулийн төсөлд Хүүхдийн төлөө сангийн хүүхдийн төлөө бүтээн байгуулалт, хүүхдийн хөгжлийг дэмжих зорилгыг тодорхойлж сангийн хөрөнгийн эх үүсвэрийг авто тээврийн сонирхол татахуйц улсын дугаарын үнэ хаялцуулах дуудлага худалдаанаас олсон орлого, Гадаад улс, Олон улсын байгууллага, Аж, ахуйн нэгж байгууллагаас хүүхдийн хөгжлийг дэмжих зорилгоор олгосон хандив, тусламж, хувь хүн, хуулийн этгээдээс өргөсөн хандив, буцалтгүй тусламж болон хүүхдийн сайн сайхны төлөө зохион байгуулсан соёл урлагийн тоглолт, спортын арга хэмжээний орлого, хандиваас бүрдүүлэхээр тодорхойлсон болно. 
Хүүхдийн төлөө сангийн хөрөнгийн зарцуулалтыг хүүхдэд зориулсан бодит бүтээн байгуулалт, тив дэлхийн соёл урлаг, спортын уралдаан тэмцээнд амжилт гаргасан хүүхдийг шагнаж урамшуулах гэсэн 2 чиглэлийг тодорхойлж хүүхдийн төлөө сангийн хөрөнгийг зарцуулах, түүнд хяналт тавих журмыг Засгийн газар батлах заалтыг мөн тусгасан болно. 
Уг хуулийн төслийг Монгол Улсын Үндсэн хууль, Төсвийн тухай хууль, Засгийн газрын тусгай сангийн тухай хууль болон бусад хууль тогтоомжид нийцүүлэн боловсруулсан бөгөөд уг хуулийн төсөлтэй холбогдуулан Хүүхдийн эрхийн тухай, Авто тээврийн тухай хуульд нэмэлт оруулах тухай хуулийн төслүүдийг дагалдуулан боловсруулсан. 
Засгийн газрын тусгай сангийн тухай хуульд нэмэлт оруулах тухай төсөл батлагдсанаар Нэгдсэн Үндэсний Байгууллагын Хүүхдийн эрхийн хорооны Хүүхдийн эрх ба бизнесийн зарчмын хэрэгжилтийг хангах хүүхдийн хөгжлил эрхийн төлөө иргэн, аж, ахуйн нэгж байгууллагаас нийгмийн хариуцлагын хүрээнд өгсөн хандив, тусламжийн хөрөнгө нэгдсэн зохицуулалтаар хүүхдийн хөгжлийг дэмжсэн бүтээн байгуулалт, үйл ажиллагаанд олон нийтэд нээлттэй, хяналттай зарцуулагдах эрхзүйн орчин бүрдэнэ. 

Анхаарал тавьсанд баярлалаа. 

Ч.Хүрэлбаатар: Ариунзаяа сайдад баярлалаа. Хуулийн төсөлтэй холбогдуулан асуух асуулттай гишүүд нэрээ өгье. Булгантуяа гишүүн, Амартүвшин гишүүн, цахимаар Баделхан гишүүн, Батжаргал гишүүн ингээд 4 гишүүн асуулт асуухаар нэрс өгсөн байна. Ингээд Батжаргал гишүүнээр тасаллаа. Баделхан гишүүнд микрофон өгье. 
Х.Баделхан: За баярлалаа. Та бүхэнд өдрийн мэнд хүргэе. Энэ хуулийн төслийг дэмжиж байгаа юм. Монголын төрийг 40 жил удирдсан Цэдэнбал даргын гэр бүл Цэдэнбал Пелатова энэ санг анх санаачлаад манай улсын хэмжээнд хүүхдийн төлөө маш их хэмжээний бүтээн байгуулалтын ажил хийснийг бид нар нүдээр харж байгаа. Мэдэрч байгаа. Тухайн үед бид нар хүүхэд байсан бүгдийг мэдэж байгаа. Ер нь энэ бүтээн байгуулалтын ажил хийгдээгүй аймаг, сум бол ер нь бараг байхгүй. Сум болгонд цэцэрлэг байгуулагдсан. 

Ингээд өнөөдөр энэ санг хүүхдийн төлөө фонд санг дахин бий болгож байгаад баяртай байна. Дэмжиж байна. Энэ сангаа бол цаашдаа улам баяжуулаад бид нар ер нь хүүхдийн төлөө, ялангуяа хөрөнгө оруулалтаар том бүтээн байгуулалтын ажлыг бол бид нар энэ сангаараа хийх ёстой. Эхний эх үүсвэрийн бол улсын дугаарын үнэ хаялцуулсан худалдааны анхны үнэ болох 6 тэрбум төгрөгийг бол орлогын эх үүсвэрийг эхний сангаа бүрдүүлж байгаа юм байна. Цаашдаа бол сая сайдын хэлснээр бол орлогын эх үүсвэр нь хэр хангалттай болох юм бэ? Энэ санг Засгийн газарт олон тусгай сан байгаа, тэр дотроо манай залуучуудын их олонтой, хүүхэд олонтой манай улсын хувьд бол энэ хүүхдийн төлөө сан онцгой ач холбогдолтой гэж үзэж байгаа. 
Тийм учраас эх үүсвэрийг нь улам нэмэгдүүлэх хэрэгтэй. Саяны Ариунзаяа сайдын хэлсэн хэдхэн эх үүсвэрээр цаашдаа энэ санг авч явна гэвэл хангалтгүй болов уу, гэсэн бодолтой байна. Тийм учраас цаашдаа эх үүсвэрийг улам нэмэгдүүлэх арга байна уу? Энэ санг улам дэмжмээр байна гэсэн ийм асуулт байна. Баярлалаа. 

Ч.Хүрэлбаатар: Баделхан гишүүнд баярлалаа. Ариунзаяа сайд хариулъя. 

А.Ариунзаяа: Баделхан гишүүний асуултад хариулъя. Дэмжиж байгаад баярлалаа. Манай энэ Засгийн газрын тусгай сангийн тухай хуульд зааснаар Хүүхдийн төлөө сангийн хөрөнгийн эх үүсвэр нь Улсын төсөв, хандив тусламж, авто тээврийн хэрэгслийн сонирхол татахуйц улсын бүртгэлийн дугаар борлуулсны орлого, хүүхдэд зориулсан бүтээн байгуулалтыг дэмжсэн соёл, урлаг, спортын тоглолтын орлого, бусад эх үүсвэр гэж заагдсан байгаа. Тийм учраас зөвхөн авто тээврийн тухай хуульд дугаартай холбоотойгоос гадна бас санхүүжилтийн эх үүсвэрүүд нь олон талаас бүрдэх, мөн хүүхдийн төлөө бүтээн байгуулалтад зүрх сэтгэлээ зориулсан байгаа олон хүний дэмжлэгээр хүүхдийн төлөө фонд маш өргөн хүрээнд үйл ажиллагаагаа явуулах байх гэдэгт итгэлтэй байна. Баярлалаа. 

Ч.Хүрэлбаатар: Баделхан гишүүн хариулт хангалттай юу? Булгантуяа гишүүн асуултаа асууя. 
Х.Булгантуяа: 2017 оны 9 сарын 20-нд хүүхдийн хөгжил хамгааллын үндэсний хөтөлбөр гэж батлагдсан. Ерөнхийдөө сангууд байгуулж болно л доо. Гэхдээ сангуудын үйл ажиллагааг тухайн чиглэлийн хөтөлбөртэй уях нь хамгийн чухал байгаа юм. Тэгэхгүй бол ахиад нэг сайд дарга нь өөрийн үзэмжээр янз янзын төсөв хөтөлбөр санхүүжүүлээд яваад байх юм бол нөгөө төсвийн гадуурх санхүүжилт гэдэг чинь ерөнхийдөө болох гээд гэж хэлэх гээд байна. Өмнө нь нөгөө цэвэр агаар сан шиг юм болох вий дээ. 
Тийм болохоор нэгэнт Улсын Их Хурлаар баталсан холбогдох мэргэжлийн байгууллагууд нь 2, 3 жил боловсруулсан ийм том Хүүхэд хөгжил, хамгааллын үндэсний хөтөлбөрийнхөө нэгдүгээрт зүйл заалтуудаас нэгт нэгэнгүй хэрэгжүүлээд явах нь зүйтэй байх. Би зүгээр ингэж л харж байна. Өнөөдөр энэ ковидтой энэ цаг үед хүүхдийн хамгийн том асуудал бол хичээл хоцрогдол болоод байна. 
Хүүхдийн ордон ч биш, спортын магадгүй урлагийн арга хэмжээ ч биш номер нэг асуудал хүүхдийн хичээлийн хоцрогдол байх нь. 
Тэгэхээр хэрвээ энэ төсөв мөнгө төвлөрүүлж байгаа юм бол ийм юм руу жишээлбэл зарцуулна гээд өнөөдөр 0-18 насны бүх хүүхдүүдэд тулгамдаад байгаа энэ асуудал дээр төсөв санхүүжилтээ зарцуулахад тавих нь зүйтэй юм биш үү? Овоо хэдэн төгрөг сая нэг хандивын тоглолт янз янзын юмнаас бүрдсэн байх. 
Тэгэхээр энийг ийм юманд зарцуулж, жилээс жилд үүнийг зарцуулах бараг нэг хөтөлбөрийг төсвөө батлуулахдаа ч байдаг юм уу? Эсвэл 2-3 жил тутамд Улсын Их Хурлаар орж ирж батлуулж байх нь зүйтэй юм. Тэгэхгүй бол сан гэдэг нэрийдлээр ерөнхийдөө сайн сайхан нэртэй маш олон сангууд байгуулагдаад хүссэн үр дүнд хүрэхгүй байгаа олон сангуудын жишээ байгаа. Энийг өнгөрсөн хэдэн жилд ч гэсэн нэлээн олон шалгалт оруулсан. Ер нь энэ төсвийн байнгын хороо дээр дарга миний санаж байгаагаар 2, 3 жилийн өмнө Сангийн яамнаас хэд хэдэн сангуудад хяналт шалгалт оруулсан…/минут дуусав/ 
Ч.Хүрэлбаатар: Ариунзаяа сайд хариулъя.  

А.Ариунзаяа: Булгантуяа гишүүний асуултад хариулъя.  1996 оны хүүхдийн эрхийг хамгаалах тухай хуульд 2003 оны нэмэлт, өөрчлөлтөөр тус хуулийн 22 дугаар зүйлд хүүхдийг хөгжүүлэх хамгаалах зорилгоор хүүхдийн төлөө үндэсний зөвлөлийн дэргэд хүүхдийн төлөө сан байгуулна гэж заасан байсан.
Хүүхдийн төлөө сангийн дүрмийг Засгийн газар батална гэж мөн заасан байсан. Энэ дотор бол Засгийн газрын 2005 оны 40 дүгээр тогтоолоор хүүхдийн төлөө сангийн дүрмийг бас баталж байсан түүхтэй. 2006 онд хүүхдийн эрхийг хамгаалах тухай 22 дугаар зүйлийг хүчингүй болгож Засгийн газрын тусгай сангийн тухай хуульд тусгайлж хүүхдийн санг тусгасан. 
Засгийн газрын тусгай сангийн тухай хуулийн 18 дугаар зүйлд заасан хүүхдийн төлөө сан нь Засгийн газрын 2008 оны 261 дүгээр тогтоолоор сангийн дүрэм, удирдах зөвлөлийн бүрэлдэхүүнийг шинэчлэн баталсан. Тусгай сангийн тухай хуульд 2015 оны 1 дүгээр сарын 23-ны өдрийн нэмэлт өөрчлөлтөөр 16 тусгай санг хүчингүй болгосны 1 нь хүүхдийн төлөө сан байсан.
Ингээд 2016 он хүртэл жилд 2011, 2012, 2013, 2014, 2015 онуудад 235 сая төгрөг тус бүр тусган оруулж байсан. Хүүхдийн төлөө үндэсний зөвлөл бол өөрөө Ерөнхий сайдын өөрийнх нь ахалдаг дэргэдэх сан байгаа. Зөвлөл байгаа. Энэ зөвлөл нь хүүхдийн төлөө сангийн дүрмийг Засгийн газар бас баталж явах журамтай. 
Засгийн газар бол дахиад энэ зарцуулалтын журмаа бол батална. Хуульд бол хүүхдэд зориулсан бүтээн байгуулалтыг санхүүжилтээр дэмжих, тив дэлхийн соёл урлагийн болон спортын уралдаан тэмцээнд амжилт гаргасан хүүхдийг шагнаж урамшуулах гэсэн 2 заалтаар ямар ч гэсэн эхний ээлжид хязгаарласан байгаа. Мэдээж бүхнийг хүүхдийн төлөө сангаар зарцуулна гэдэг бол бас төдийлөн оновчтой биш байх гэж үзсэн байгаа. За баярлалаа. 
Ч.Хүрэлбаатар: Булгантуяа гишүүн тодруулъя. 

Х.Булгантуяа: Сая энэ сангуудыг цэгцлэх үйл ажиллагааны хүрээнд энэ санг татан буулгасан юм байна ш дээ. Тэгээд дахин байгуулж байгаа юм байна. Тэгэхээр өмнө нь ямар шалтгаанаар энэ сангийн үйл ажиллагаа нэгдүгээрт өмнө нь олигтой яваагүй юм бэ? 
Хоёрдугаарт, Соёлын сан, спортын сан гээд 2 сан бас байгаа. Тэгэхээр энэ сангуудтай үйл ажиллагаа нь бас давхцах юм биш үү? Бүтээн байгуулалтын ажил улсын төсөв дээр тавигдаад хийж байгаа л даа. Боловсролын салбар, соёл 2-ын салбар бол хамгийн их Улсын төсөв татаж байгаа 2 салбар байгаад байгаа. 
Тэгэхээр давхардуулж энэ чиглэлээр үйл ажиллагаа явуулах нь зөв зүйтэй юм уу? Өнөөдөр Монголын хүүхдүүдэд тохиолдож байгаа номер нэг асуудал хичээл хоцрогдолд, дараагийн асуудал ковидтой холбоотойгоор хүүхдийн эрхийн асуудал бас яригдаж байгаа байх. Тэгэхээр энэ 2 дээр ямар төсөв санхүүгээр ажиллах ёстой юм бэ? Боловсролын яам бол хангалттай төсөвгүй байна гээд байгаа. 

Ч.Хүрэлбаатар: Ариунзаяа сайд хариулъя. Асуултуудад их тод товчхон онож хариулахыг хичээцгээгээрэй. 

А.Ариунзаяа: 2015 онд тусгай санг хүчингүй болгосны дараахнаас нь 2016, 2017 оноос эхлээд энэ тусгай санг эргээд сэргээх хэрэгтэй гэсэн чиглэлүүд гарсан байгаа. Түүний дагуу манай яаманд жишээлбэл 2018, 2019 онуудад Ерөнхий сайдын тэргүүлдэг хүүхдийн төлөө үндэсний зөвлөлийн тогтоолуудаар хүүхдийн төлөө санг сэргээх асуудлаар үүрэг даалгавруудыг өгсөн байгаа. Ийм учраас тухай үедээ хүүхдийн төлөө санг татан буулгасан нь өөрөө бас буруу шийдвэр байсан байна гэдэг үндсэн дээр энэ санг эргүүлж байгуулаач ээ гэдэг 2, 3 жилийн процесс явагдаж байгаа. 
Ер нь бол Монгол Улс хүүхдийн хөгжилд анхаарах хэрэгтэй. Дээрээс нь иргэд олон нийтээс ч гэсэн хандив, тусламж өргөнөөр өгөх хүсэл эрмэлзлийг илэрхийлсэн учраас тусгай санг эргүүлж сэргээсэн нь зүйтэй гэсэн байр … /минут дуусав/

Ч.Хүрэлбаатар: Болсон уу Булгантуяа гишүүн. Одоо Батжаргал гишүүн асуулт асууя. Батжаргал гишүүний микрофон өгье. 

Ж.Батжаргал: Та бүгдийнхээ энэ өдрийн амар амгаланг айлтгая. Хуулийн төслийг дэмжиж байна. Дуулдаж байгаа биз дээ. Хуулийн төслийг дэмжиж байна гэхдээ тодруулах юмнууд байна. 
Нэг, аймаг сумын түвшинд энэ сан яаж ажиллах вэ? Байх юм уу? Байхгүй юм уу? Гэдэг асуудал. 

Хоёр, энэ сангийн одоогийн эх үүсвэр болгож тавиад байгаа энэ хөрөнгө чинь ер нь олигтой цуглаж, хуримтлагдаж бас тэр бүтээн байгуулалтын үйл явц, бас тэр урлаг спортын гайгүй хүүхдүүдээ дэмжсэн үйл ажиллагаа руу зарцуулах хэмжээний хөрөнгө гарч ирэх юм уу? Тэгэхээр их тодорхой, тогтвортой эх үүсвэрийг нь заамаар санагдаад байх юм. Жишээ нь: НӨАТ-н 1 функт нь энэ сан руу орох юм ч гэдэг юм уу? Эсвэл хүн, амын орлогын албан татварын 1 хувь нь сумдын түвшин дэх сан руу орох ёстой гэдэг юм уу? Ингэж байж авч хэрэгжүүлэх арга хэмжээнүүд бас нэлээн зохих үр дүнтэй болох бол уу? Энэ талаар ямар байр суурь юу байна? Гэдгийг тодруулж асуумаар байна. За баярлалаа. 
Ч.Хүрэлбаатар: Ариунзаяа сайд хариулъя. Өөр сайд нар бусад яамныхан хариулахаар байвал гараа өргөөрэй. Ариунзаяа сайд. 

А.Ариунзаяа: Батжаргал гишүүний асуултад хариулъя.  Мэдээж үндэсний хэмжээнд 1 улс үндэстний хэмжээнд үйл ажиллагаа явуулах Хүүхдийн төлөө үндэсний зөвлөл байгаа учраас хүүхдэд зориулсан бүтээн байгуулалтыг санхүүжүүлэх тал дээр дэмжих үйл ажиллагаа явуулна. Дээрээс соёл, уралдаан тэмцээнд түрүүлж байгаа хүүхдүүд аль аймгаас ирсэн бэ, гэдгийг ялгаварлахгүй. 
Яг л тухайн хүүхдэд шагнал урамшуулал олгогдож байгаа учраас энд нээх ялгаа гарахгүй байх. Тухайн үедээ л хэрэгцээ шаардлагаараа хүүхдийн төлөө үндэсний зөвлөл өөрөө шийдвэрээ гаргаад сонгон шалгаруулаад хэрэгцээтэй газар нь хамтын шийдвэр гаргаад явна. 
Тэгэхээр зөвхөн Улаанбаатар, орон нутаг гэж ялгаагүй нь өөрөө үндэсний хэмжээнд үйл ажиллагаа явуулна гэж ойлгоно. Баярлалаа. 

Ч.Хүрэлбаатар: Батжаргал гишүүн хариулт хангалттай юу? Тодруулах зүйл байна уу? Батжаргал гишүүний микрофоныг өгье. Тодруулъя. 

Ж.Батжаргал: Улсын хэмжээнд хийгдэх юмнууд бол ойлгомжтой. Би тэрийг ойлгоод байгаа. Гэхдээ аймаг суманд энэ сан бие даасан сан байх юм уу? Үгүй юу? Гэдэг асуудал байгаад байна. Хоёрдугаарт, наад э үүсвэр талын чинь юм үнэхээр бодож байгаа дүр зураглалыг хангах хэмжээний хөрөнгө тогтвортой жил болгон бүрдээд явах бололцоо боломж байгаа юм уу? Энэ чинь зүгээр сонирхлынхоо журмаар тэгш дугааруудыг дуудлага худалдаагаар авдаг хүмүүс тэр болгон байгаа ч юм уу? Үгүй ч юм уу? Саяны дуудлага худалдаа явлаа гээд байсан орлого нь орж ирсэн юм уу. Бараг зарим нь машинаасаа үнэтэй болсон улсын дугааруудын сери яваад байсан. Тэр нь хэр орсон юм? 

Ч.Хүрэлбаатар: За баярлалаа. Ариунзаяа сайд сум, орон нутгийн түвшинд сан байгуулагдах юм уу? Үгүй юу? гэдэг асуулт байна. 
Хоёрдугаарт, Бат-Эрдэнэ сайдаа тэр дуудлага худалдаа зохион байгууллаа гээд өчнөөн үнэ хүрлээ гээд үнэн худал нь мэдэгдэхгүй баахан мэдээлэл нийгэмд тарсан ш дээ. Тархаасан, түгээсэн. Яг энэ чиглэлээр тодорхой хариулт өгөөч. Ариунзаяа сайд. Дээр нь 3 дах асуулт дээр орлого нь тодорхой бөгөөд тогтвортой байж чадах уу? гэсэн 3 асуулт асуугаад байна. Та нар гишүүдийн асууж байгаа асуултыг бичиж аваад яг оносон товчхон, тодорхой гүйцэт хариултыг өгөхгүй бол гишүүд байн байн асуугаад байна. Тэгээд ийм зүйл гаргахгүйгээр тодорхой хариулмаар байна. Мэдэхгүй байгаа бол мэдэхгүй байна тодруулаад хариулт өгье гэдгээ хэлэх хэрэгтэй. 

А.Ариунзаяа: Батжаргал гишүүний асуултад хариулъя. Хүүхдийн төлөө үндэсний фондын тусгай сан маань нэгдсэн нэг л сан байна. Орон нутагт салбар нэгжүүд байгуулахгүй. Эх үүсвэрийн баталгаат байдлыг хангасан Улсын төсвийн хөрөнгө л гэж байна. Бусад нь бол өсөх, нэмэгдэх эсвэл буурах шинж чанартай байх юм байна гэж ойлгоно. Авто тээврийн дугаарын талаар Бат-Эрдэнэ дэд сайд хариулна. 
Ч.Хүрэлбаатар: Ажлын хэсгийн 4 дүгээр микрофон. Зам, тээврийн дэд сайд Бат-Эрдэнэ. 

Ж.Бат-Эрдэнэ: Гишүүний асуултад хариулъя. Дуудлага худалдаа өнгөрсөн 2 сараас зохион байгуулагдаж эхэлсэн. Энэ бол бүх нийтээр дуудлага худалдааны журам батлагдаад дугаар дуудлага худалдаагаар. Нийтдээ өнөөдрийн байдлаар 203 дугаар борлогдсон байна. Эхний өдөр бол хэтэрхий их үнэ хөөрөгдсөн зүйлүүд гарсан. Энэ нь цаанаа нэлээд учир шалтгаантай юм шиг байна лээ. Хувь хүмүүс өөрсдийн эзэмшиж байгаа дугаарыг сериэр нь үнэд оруулах гэсэн тийм бодлого байна уу даа гэсэн, нөгөөх нь дуудлага худалдааг үймүүлэх гэсэн бас зорилго. Ийм зүйлээр бол эхний өдөр 400 гаруй сая төгрөгийн дугаар хүрсэн. Энэ бол тийм юм байхгүй. 
Өнөөдрийн борлогдоод байгаа 203 дугаарын хамгийн дээд талын үнэ бол 45 сая 200 төгрөг болсон. 45 сая 200 мянга болсон. Энэнээс дээшээ борлогдсон дугаар одоогоор байхгүй.Ерөнхийдөө дундаж дугаарын үнэ бол 5 сая орчим байна гэж гарч байгаа. 

Ч.Хүрэлбаатар: Бат-Эрдэнэ сайдад баярлалаа. Батжаргал гишүүн болсон уу? Эхлээд цахимаар асууж байгаа гишүүддээ өгөөд, дараа нь заалнаас нэг, дахиад цахим гэж байгаа. Одоо заалнаас Амартүвшин гишүүн асуултаа асууя. Түүний дараа Сандаг-Очир гишүүн бэлдэж байгаарай. 

Г.Амартүвшин: За баярлалаа. Хүүхдийн төлөө санг байнгын үйл ажиллагаатай болгож сэргээж байгааг дэмжиж байгаа. Тодруулах ганц 2 асуултууд байна. 
Өнгөрсөн оны эцсээр телевизээр мөнгө төгрөг босгоод байсан тэр чинь энэ сантай холбоотой юу, Холбоогүй юу? 
Хоёрдугаарт, одоо сангийн хөрөнгө хэд байгаа юм бэ? Ер нь хөрөнгө бүрдүүлсэн юм уу? Үгүй юу? 

Гуравдугаарт, аливаа сангийн засаглал их чухал. Өөрөөр хэлбэл бүрдүүлсэн эх үүсвэрээ юунд зарцуулж байна, Ямар шалгуураар тэр мөнгийг зарцуулж байна, Тэр шийдвэрийг хэн гаргаж байна? гэдэг нь илүү чухал байна. Тийм болохоор сангийн засаглал талаар удирдлага нь ямар хүмүүс байдаг, Орон тоо нь хэдэн хүн байдаг, Тэр санд ажиллаж байгаа хүмүүсийн цалин хөлс тэр төсөв нь сангаас гарах юм уу, Өөр хаанаас гарах юм, энэ талаар тодруулж өгнө үү? 
Ер нь цаашдаа энэ санг зөв авч явахын тулд урт хугацааны бодлого гаргаж ирээд жил болгон тэр зарцуулалтаа батлуулдаг байвал бас их зүгээр Булгантуяа гишүүн энэ талаар бас дурдаж байх шиг байсан. Энийг тодруулж өгөөч. 

Ч.Хүрэлбаатар: Ариунзаяа сайд хариулъя.
А.Ариунзаяа: Амартүвшин гишүүний асуултад хариулъя. Яг Засгийн газрын тусгай сангийн тухай хуульд нэмэлт, өөрчлөлт оруулаагүй байгаа учраас тусгай сан гэж үүсгэн байгуулаагүй. Тусгай санд төвлөрсөн мөнгө гэж байхгүй байгаа. Хууль маань батлагдаад тэгээд одоо журам батлагдаж? Тусгай санг хэрхэн яаж зарцуулах вэ? гэдэг тусгайлсан журам батлагдаж түүний дараа арга хэмжээнүүд хийгдэнэ гэж ойлгоно. Оны өмнө байгуулагдсан төрийн бус байгууллага нь иргэдийн сайн дурын өөрсдийн санаачилгын асуудал байсан. За баярлалаа. 
Ч.Хүрэлбаатар: Асуултуудад гүйцэт хариулах хэрэгтэй байна. Хандивын мөнгө бол өгөх, өгөхгүй нь тодорхойгүй байгаа юм байна. 

А.Ариунзаяа: Үүсгэн байгуулагчид нь бол өгнө гэдгээ илэрхийлсэн байгаа. Амаар илэрхийлсэн. 

Ч.Хүрэлбаатар: Ажлын хэсгийн 3 дугаар микрофон. Батбаяр дэд сайд

М.Батбаяр: Амартүвшин гишүүний асуултад хариулъя. 2020 оны 12 дугаар сарын 30-ны өдөр Соёлын яамнаас санаачлаад манай соёл урлагийн байгууллагууд, урлаг соёлын одод дэмжсэнээр хүүхдэд зориулсан бүтээн байгуулалтыг дэмжих зорилгоор Монгол соёл, Монгол хүүхэд цахим тоглолтыг зохион байгуулсан. Энэ цахим тоглолтоор нийтдээ 2,2 тэрбум төгрөг цугласан байгаа. Нийтдээ 4 банканд хуваагдсан энэ мөнгө одоо ч хэвээрээ. Зарим төр засгийн байгууллагууд мөн аймаг, нийслэлийн соёл урлагийн газрууд, аж, ахуй нэгжүүд гээд мөнгө нь нэмэгдэж байгаа. Энэ мөнгө нэг ч төгрөг хорогдолгүйгээр одоо тусгай сан байгуулагдаад данстай болсон үед хүүхдэд зориулсан бүтээн байгуулалтыг дэмжих энэ зорилгоороо тусгай санд шилжүүлнэ гэдгийг хэлье. 

 Ч.Хүрэлбаатар: Бат-Эрдэнэ сайд Амартүвшин гишүүний асуултад хариулъя. Авто тээврийн санд ер нь яг дугаар худалдсанаас нийтдээ хэчнээн төгрөг цугласан юм? хэчнээн байгаа юм. Хамгийн өндөр үнэтэй нь 45,2 сая төгрөг хүрсэн юм байна. Дундаж үнэ нь 5 сая гэж ойлгож байгаа юм байна. Нийлээд ер нь хэдэн байгаа юм. 
Ж.Бат-Эрдэнэ: Одоо яг өнөөдрийн байдлаар 454 сая төгрөг цугласан байна. 
Ч.Хүрэлбаатар: Амартүвшин гишүүн тодруулъя. Амартүвшин гишүүний микрофон өгье. 

Г.Амартүвшин: Тодруулъя. Засаглал тал дээр нь. Одоо яг энэ сан байгуулагдаагүй гэж ойлгож болох уу? Тэгэхээр орон тоо гэж байхгүй юм байна ш дээ. Тэрийг хэн шийдэх вэ? Танай яам уу, аль яам шийдэх юм, Засгийн газар уу? Төсвийг нь яах юм? 

Ч.Хүрэлбаатар: Ариунзаяа сайд хариулъя. Энэ сан хэн дээр, ямар төсвийн ерөнхийлөн захирагч дээр байгуулагдаж явах юм? Бүтэц нь яах юм? гэдэг ийм асуулт байна. 

А.Ариунзаяа: Өмнөх тусгай сан, Хүүхдийн төлөө үндэсний зөвлөлийн дэргэдэх гэдэг агуулгаараа явж байсан. Хүүхдийн төлөө үндэсний зөвлөлийн тэргүүн нь Ерөнхий сайд байдаг. Нарийн бичгээр нь манай яам ажилладаг. Тийм учраас манай яам үүнд оролцоод явна. Хүүхдийн төлөө үндэсний зөвлөлийн дэргэдэх хүүхдийн тусгай сан гэж ойлгоно. Олон байгууллагуудаас бүрдсэн зөвлөл. 
Ч.Хүрэлбаатар: Төсвийн ерөнхийлөн захирагч нь хэн дээр  байх юм. 
А.Ариунзаяа: Төсөв нь бол манай дээр байна. 
Ч.Хүрэлбаатар: Төсвийн ерөнхийлөн захирагч нь бол Ариунзаяа сайд юм байна. 
 А.Ариунзаяа: Шийдвэр нь Үндэсний зөвлөлөөс хамтын шийдвэр гарна. 
Ч.Хүрэлбаатар: Тэр хамаагүй. Төсөв дээр яг хэний төсөв дотор орж бичигдэнэ тэндээ л захирагдаж явна ш дээ. Одоо Сандаг-Очир гишүүн асуултаа асууя. 

Ц.Сандаг-Очир: Анх удаа байгуулж байгаа юм байна гэж ойлгож байсан чинь ер нь бол 2015 он хүртэл байсан юм байна ш дээ. Хүүхдийн төлөө сан. Өмнө нь байхдаа бас л бид бүхэн хэдийгээр орон нутагт ажиллаж байсан ч гэсэн   хүүхдийн төлөө сангийн төсөв санхүүг сайн мэддэггүй юм байна. Хэрхэн яаж зарцуулагдаж байсан, ямар орлогын эх үүсвэрээс бүрдэж байсан, юунд зарцуулагдаж байсан гэдгийг. Эргээд хүүхдийн төлөө санг сэргээж байгуулах гэж байна гэдгийг нэг талаас дэмжиж байна. 
Хоёрт, манай холбогдох яам, Засгийн газар хуулийн эрхзүйн асуудлаа Байнгын хороо, Улсын Их Хурлаар батлуулж байгаа юм. Яг энэ сангийн зарцуулалтыг нарийн нэг бүрчлэн журамлах асуудал, сангийн журмын асуудал байгаа. Тэгээд асуудал дараа нь үүсдэг. Журмыг болохоор Засгийн газар, асуудал эрхэлсэн сайд баталдаг. Хэрхэн юунд зарцуулах, хэнд яаж тайлагнах, орлогоо яаж төвлөрүүлэх гэдэг нь журмаараа явдаг. Тэгээд манайхан өнгөрсөн хугацаанд олон сангууд зориулалт бусаар зарцуулагдсан, асуудлууд байна. Тийм учраас хуулийн дараа журам боловсруулах асуудал яригдах байх. Энэ дээр төсвийн байнгын хороо дээр журмын асуудлыг хэлэлцэх үедээ оруулж ирж, Төсвийн байнгын хорооны гишүүдийн саналыг авч, зарим гишүүдийн асуугаад байгаа асуудлууд журам дээр орох юм. Хэнд харьяалагдах, хэн гарын үсэг зурж, хэрхэн яаж төсөв зарцуулах энэ болгон журам дээр орж ирэх учраас энэ журмын асуудлыг гишүүд асуугаад байна. Тийм учраас дараа нь журмын боловсруулах асуудлын Байнгын хороо дээр ярилцаж явах нь зүйтэй болов уу гэсэн санал хэлж байна. 
Нөгөө талаар энэ журамдаа бас л зарцуулалт дээр хязгаар тогтоохгүй бол бүх л уралдаан, би бол энийг Монгол хүүхдийн хөгжил, хамгаалалтын асуудалд зарцуулагдах юм байна гэж ойлгож байна…/минут дуусав/

Ч.Хүрэлбаатар: Сандаг-Очир гишүүн нэмж минут авах уу? Эсвэл хариултаа авчаад дараа нь тодруулж асуух уу? Нэмж минут өгье. Сандаг-Очир гишүүнд 1 минут өгье.

Ц.Сандаг-Очир: Хязгаар тогтоохгүй бол энэ журамд уралдаан тэмцээн болгонд аймаг, нийслэл, дүүргийн бүх хүүхдүүдэд өгнө гэвэл энэ шиг худлаа юм байхгүй. Тийм учраас Олон улсын уралдаан тэмцээнд Монгол Улсаа төлөөлж оролцож байгаа ч гэдэг юм уу, ийм хэмжээ, хязгаар тогтоохгүй бол Улс доторх уралдаан тэмцээнүүдэд хүүхэд болгонд өгнө гэдэг энэ бол худлаа шүү. Тийм учраас энэний зааг хязгаарыг тогтоохгүй бол сайхан сантай боллоо гээд аймаг бүрээс, сум бүрээс, дүүрэг бүрээс асуудал юмнууд ирнэ. Тийм учраас анхнаас нь зөв ойлголтыг өгөхгүй бол, журамдаа сайн тусгахгүй бол энэ асуудал дээр үл ойлголцох байдлууд гарах юм байна гэсэн санал хэлж байна. 

Ч.Хүрэлбаатар: Ариунзаяа сайд хариулъя.

А.Ариунзаяа: Сандаг-Очир гишүүний асуултад хариулъя. Засгийн газрын тусгай сангийн тухай хуульд нэмэлт, өөрчлөлт орж байгаа учраас сангийн дүрэм, журам нь Засгийн газраар батлагдах байгаа. Тэгээд саналуудыг бид авч болно. Ер нь өмнөх туршлагаасаа гэвэл сангийн гүйцэтгэлийг тайлагнах, хяналт тавих тусгайлсан заалтууд манай журамд орж таарна. Засгийн газрын тусгай сангийн тухай хуулийн 30.1-т заасны дагуу хагас жилээр болон бүтэн жилээр санхүүгийн, сангийн зарцуулалтын тайлан гаргана. Төрийн аудитын байгууллага сангийн зохицуулалтыг Төрийн аудитын хуульд заасны дагуу аудит хийж дүгнэлтүүдийг гаргана. Мөн тайлан гарснаас хойш 20 хоногийн дотор хэвлэл мэдээллийн хэрэгслээр болон бусад мэдээллийн сувгуудаар олон нийтэд нээлттэй мэдээлэх үүргээ хүлээнэ. 

Ч.Хүрэлбаатар: Гишүүд асуулт асууж, хариулт авч дууслаа. Хуулийн төслийн үзэл баримтлалтай холбогдуулан үг хэлэх гишүүд нэрсээ өгье. Үг хэлэх гишүүд алга байна. Одоо санал хураалт явуулъя. 
Засгийн газрын тусгай сангийн тухай хуульд нэмэлт оруулах тухай болон хамт өргөн мэдүүлсэн хуулийн төслүүдийг үзэл баримтлалын хүрээнд дэмжье гэсэн саналаар санал хураалт явуулъя. 

Санал хураалт явуулахын өмнө, Санал хураалтыг цахим хэлбэрээр эсвэл гар өргөж явуулна. Санал хураалтын дүнг хуралдаан даргалагч нэгтгэн танилцуулна гэсэн цахим хуралдааны дэгийн тухай хуулийн 7.12 дах заалт байна. 
Ингэхээр бүгд гар өргөх юм байна. Хольж болохгүй юм уу? Тэгэхээр одоо яана гэсэн үг вэ, манай гишүүд бүгд IPAD-тай байгаа юу? Байхгүй. Гар өргөөд санал хураалт явуулъя гэдэг горимын санал гаргаж байна. Яагаад гэвэл зарим гишүүд IPAD-гүй байна. Цахимаар оролцохгүй байгаа учраас. Ингээд санал хураалтыг дэгийн тухай хуулийн 7.12-ын гараар өргөж санал хураалт явуулъя гэдэг саналыг дэмжиж байгаа гишүүд гараа өргөе. Мөнхбаатар гишүүн ээ гараа өргөөрэй. Баярлалаа. Батсуурь гишүүн. 
Санал хураалтад 13 гишүүн оролцож 11 гишүүн дэмжиж байна. 
Одоо санал хураалтаа явуулъя. Томьёоллыг дахиж унших ёстой. Засгийн газрын тусгай сангийн тухай хуульд нэмэлт оруулах тухай болон хамт өргөн мэдүүлсэн хуулийн төслүүдийг үзэл баримтлалын хүрээнд дэмжье гэсэн саналаар санал хураалт явуулъя. 

 Хуралд оролцсон 14 гишүүнээс 9 гишүүн дэмжиж санал өгч байна. 
Ингээд дэмжсэн гишүүдэд бас эсрэг санал өгсөн гишүүдэд баярлалаа. Санал хураалт явуулж дууслаа.

Хуулийн төслүүдийг хэлэлцсэн талаар Байнгын хорооноос гарах санал дүгнэлтийг нэгдсэн хуралдаанд Улсын Их Хурлын гишүүн хамгийн их санал асуулт асуусан Амартүвшин гишүүн танилцуулна. Баярлалаа. 

Засгийн газрын тусгай сангийн тухай хуульд нэмэлт оруулах тухай болон хамт өргөн мэдүүлсэн хуулийн төслүүдийн хэлэлцэх эсэх хэлэлцүүлэг дууслаа. Хуралд идэвхтэй оролцсон гишүүддээ мөн ажлын хэсгийн гишүүддээ талархал илэрхийлье. Баярлалаа. Хурал дууслаа. 
Дууны бичлэгээс буулгасан

ХУРАЛДААНЫ ТЭМДЭГЛЭЛ  

ХӨТЛӨХ АЛБАНЫ 

